
— 101 —







„Siapa itoe Ek-tjong ? Goea belon taoe denger itoe nama.“

„Dia berdagang kaen dan tjita-tjita; kaloe owee liat orangnja si boleh diboeat djadi orang toewa-toewa. Dia ada poenja satoe anak proempan jang sekarang masi kaloear-kaloear. Tjoba iseng-iseng tjari lantaran boeat berkenalan sama bininja. Owee si kira 'na tentoe soeka itoe anak.“

„Dimana ia tinggal ?“

„Di Gang Motjoei. la poenja waroeng boleh dibilang ada di tengah-tengah itoe gang dan mengadep koelon; betoel di sebrangnja ia poenja roemah tinggal. Anaknja ada doewa, jang lebi besar lelaki.“

„Kaloe bisa djadi baek sekali : kita poenja anak kapala, ia anak bontot. Orang doeloe poenja kata, kaloe kapala dirangkep sama boentoet djadinja satoe badan, dan itoe ada jang paling baek boeat orang kawin. Tjoema belon taoe brapa oemoernja itoe anak.“

Owee belon tanja, sebab owee pikir masi banjak tempo; kita toh tentoe kaga maoe kawinin si Hoei-djin kaloe ia belon oemoer delapan belas.“

„Eh, habis kaloe jang proempan terlaloe moeda djoega engga boleh djadi. Kaloe sepertinja ia sekarang baroe oemoer sabelas, matjan si Hoei-djin oemoer delapan belas ia baroe ampat belas; itoe terlaloe moeda, dan djarang lagi ada orang jang maoe kawinin anaknja oemoer ampat belas.“

